
Annotatsiya. Ushbu maqolada O’zbekiston Respublikasi G’aznachilikni joriy etish 

konsepsiyasi va uning tarkibi to’g’risida, shuningdek ularni tashkil etish davri 

bosqichlari va ularni amalga oshirish tamoyillari, g’aznachilikning asosiy vazifalari va 

ularni amalga oshirish turlari to’g’risida to’xtalib o’tilgan. 

Kalit so’zlar: yagona g’azna hisobraqami, davlat byudjeti, tushumlar, xarajatlar 

 

Davlat byudjetining daromadlari va mablag‘lari hisobini yuritish uchun 

G‘aznachilikning Yagona hisobraqami faoliyatining konsepsiyasi yaratiladi. Davlat 

byudjeti mablag‘larini samarali boshqarish, byudjet mablag‘larining oluvchilariga 

bo‘lgan muddatlarni qisqartirish, turli darajadagi byudjet tizimidagi tushum-ning 

markazlashtirilgan hisob-kitobini yuritishni ta’minlash, Davlat byudjeti ijrosi to‘g‘risida 

tezkor axborot olish, Davlat byudjeti mablag‘lari oqimlarining harakatini 

optimallashtirish zaruriyati paydo bo‘lganligi uchun Davlat byudjeti mablag‘lari 

G‘aznachilikning Yagona hisobraqamida jamg‘ariladi.  

G‘aznachilikning Yagona hisobraqami faoliyati konsepsiyasi kompyuterlashtirilgan 

g‘aznachilik tizimida va pul o‘tkazish esa Markaziy bank muassasalarida elektron 

to‘lovlar orqali amalga oshirilishi mumkin. G‘aznachilikning Yagona hisobraqami Davlat 

byudjeti pul mablag‘lari to‘planadigan va milliy valyutada Davlat byudjeti ijrosi 

operatsiyalari ifodalanadigan Markaziy G‘aznachilikning hisobraqamidir.  

G‘aznachilik faoliyatida ochiladigan Yagona G‘aznachilik hisob-raqami muhim 

ahamiyatga ega. Yagona G‘aznachilik hisobraqami (YAG‘HR) – bu so‘m hisobidagi 

hisobraqam bo‘lib, u Markaziy bankda ochiladi. U davlat byudjetining barcha 

daromadlari kelib tushadigan hamda barcha xarajatlari amalga oshiriladigan 

hisobraqamdir. Barcha byudjet tashkilotlari o‘z operatsiyalarini YAG‘HR orqali amalga 

oshiradilar. Mavjud qonunchilik asosida, g‘aznachilik YAG‘HRga qo‘shimcha ravishda 

boshqa so‘m va valyuta hisobidagi hisob raqamlarni MBda yoki O‘zbekiston va chet 

mamlakatlardagi tijorat banklarida ochishi mumkin. Biroq bu hisob raqamlar 

YAG‘HRning ajralmas qismi hisoblanmaydi va undagi mablag‘lar harakati alohida 

nazorat qilinadi. 

YAG‘HRga quyidagi tushumlar va xarajatlar kelib tushadi: 

TUSHUMLAR: 

 umumdavlat soliqlari; 

 mahalliy byudjet daromadlari; 

 jismoniy shaxslarning byudjetga to‘lovlari; 

 bojxona to‘lovlari; 

 maxsus yig‘imlar mablag‘lari; 

 davlat maqsadli jamg‘armalariga to‘lovlar; 

 byudjet tashkilotlarining byudjetdan tashqari tushumlari;  

 muddatli depozitlar qaytarilgan summalar, shu jumladan foizlar; 

 davlat qisqa muddatli obligatsiyalarini va boshqa qimmatbaho qog‘ozlarni sotishdan 

tushgan tushumlar; 

 davlat byudjetining valyuta tushumlari. 

XARAJATLAR 

 davlat byudjetining rejalashtirilgan xarajatlari; 

 bank kreditlari uchun foiz to‘lovlari; 

 noto‘g‘ri yoki ortiqcha to‘langan soliqlarni qaytarish; 

 byudjet tashkilotlari tomonidan olingan naqd pul mablag‘larini qoplash uchun 

mablag‘lar; 

 muddatli omonat jamg‘armalariga byudjet mablag‘larini qo‘yish; 

 qimmatbaho qog‘ozlarni sotib olish. 

G‘aznachilikda buxgalteriya hisobini yuritishda quyidagi konseptual usullardan 

foydalaniladi. 

Kassa usuli. Bunda pul mablag‘lari bankka kelib tushgan paytdan boshlab daromad 

hisoblanadi hamda pul mablag‘larining to‘lovi amalga oshirilgandan keyin ular xarajat 

hisoblanadi. Bu usul o‘tish davrida qo‘llaniladi. 

Haqiqiy xarajat usuli. Bunda pul mablag‘larining qachon harakatlanishidan qat’i nazar, 

daromad yoki xarajat ular bilan bog‘liq voqea yoki operatsiya sodir bo‘lgan vaqtdan 

boshlab hisobga olinadi. 

G‘aznachilik O‘zbekiston Respublikasi Markaziy bankida va boshqa banklarda tegishli 

bank hisobvaraqlari ochishi va u orqali to‘lovlarni amalga oshirishi mumkin. 

G‘aznachilikning bank hisob-varaqlaridagi byudjet mablag‘laridan belgilangan tartibda 

to‘lovlarni amalga oshirish va hisobdan chiqarishga yo‘l qo‘yilmaydi. G‘aznachilik 

tizimida davlat byudjetiga to‘lanadigan soliqlar, yig‘imlar va boshqa majburiy to‘lovlar 

yagona G‘azna hisobvarag‘iga kiritilib, ular belgilangan tartibda respublika byudjeti, 

Qoraqalpog‘iston Respublikasi byudjeti, mahalliy byudjetlar, davlat maqsadli 

jamg‘armalari daromadlarida aks ettiriladi. Byudjet tashkilotlarining byudjetdan tashqari 

mablag‘lari ham yagona G‘azna hisobvarag‘iga kiritilib, ular mazkur tashkilotlarning 

daromadlarida aks ettiriladi. 

Davlat byudjetiga chet el valyutasida to‘lanadigan soliqlar, yig‘imlar va boshqa 

majburiy to‘lovlar, shuningdek, byudjet tashkilotlarining chet el valyutasida tushadigan 

byudjetdan tashqari mablag‘lari, agar qonun hujjatlarida boshqacha qoidalar nazarda 

tutilgan bo‘lmasa, g‘aznachilikning bankdagi valyuta hisobvaraqlariga kiritiladi va uning 

nazorati amalga oshiriladi. 

Davlat byudjetining G‘aznachilik ijrosida byudjet xarajatlarini nazoratga olishga 

alohida e’tibor beriladi. Bu borada Davlat ehtiyojlari xaridi uchun qilinadigan to‘lovlar 

muhim ahamiyat kasb etadi. Davlat byudjetining xarajatlari yagona G‘azna hisobvarag‘i 

yoki g‘aznachilikning boshqa bank hisobvaraqlaridan belgilangan muddatlarda va 

tegishlicha respublika byudjeti, Qoraqalpog‘iston Respublikasi byudjeti, mahalliy 

byudjet, davlat maqsadli jamg‘armalari mablag‘larining hamda byudjet tashkilotlarining 

byudjetdan tashqari mablag‘larining qoldiqlari doirasida amalga oshiriladi. 

G‘aznachilik organlari tamonidan yagona G‘azna hisobvarag‘idagi va 

g‘aznachilikning boshqa bank hisobvaraqlaridagi Davlat byudjeti mablag‘lari byudjet 

mablag‘lari to‘lovlari ko‘zda tutilgan xarajatlar belgilangan muddatlarda va tartibda 

amalga oshiriladi. Shuningdek, Davlat byudjeti bo‘sh mablag‘lari bank depozitlari va 

boshqa aktivlarga vaqtincha joylashtirish hamda ular hisobidan respublika byudjetiga, 

Qoraqalpog‘iston Respublikasi byudjetiga, mahalliy byudjetga, shuningdek davlat 

maqsadli jamg‘armalariga byudjet ssudalari berish orqali ham boshqarib boriladi. 

